
  

ᑐᓴᒐᒃᓴᓕᐊᒧᑦ ᓴᖅᑭᑎᑕᐅᔪᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᑎᑎᕋᒃᑕᐅᓯᒪᔪᑦ ᓈᓴᐅᑖ 08MN053 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᑐᓂᓯᔪᑦ ᐃᓱᒪᒋᔭᐅᒃᑲᓂᖅᑐᓂᑦ ᐅᓂᒃᑳᓂᑦ ᐊᒻᒪ 

ᐊᑐᓕᖁᔭᐅᔪᓂᑦ ᐹᕙᓐᓛᓐ ᐅᔭᕋᓐᓂᐊᕐᕕᒃ ᑯᐊᐳᕇᓴᓐ “ᐱᒋᐊᕈᑕᐅᔪᖅ 2 ᐱᕙᓪᓕᐊᓂᕐᒧᑦ 

ᑐᒃᓯᕋᖅᑕᐅᔪᒧᑦ” ᐆᒧᖓ ᓄᓘᔮᓂ ᐱᓕᕆᐊᖑᔪᖅ 

ᐃᖃᓗᒃᑑᑦᑎᐊᖅ, ᓄᓇᕗᑦ – ᒪᐃ 13, 2022 – ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ (NIRB 

ᐅᕝᕙᓘᓐᓃᑦ ᑲᑎᒪᔩᑦ) ᑭᒃᑯᑐᐃᓐᓇᕐᓄᑦ ᐃᓄᓐᓄᑦ ᓴᖅᑭᑎᑦᑎᓯᒪᔪᑦ ᐃᓱᒪᒋᔭᖃᒃᑲᓂᓂᕐᒧᑦ ᐊᒻᒪ 

ᐊᑐᓕᖁᔭᐅᔪᓂᑦ (ᐅᓂᒃᑳᑦ) ᓇᓗᓇᐃᔭᐃᔪᑦ ᑲᑎᒪᔩᑦ ᖃᐅᔨᓴᕐᓂᖓᓄ ᐱᑕᖃᕈᓐᓇᖅᑐᓂᑦ 

ᐊᕙᑎᖓᓄᑦ ᐊᒻᒪ ᐃᓅᖃᑎᒌᓐᓂᕐᒧᑦ ᑮᓇᐅᔭᓕᕆᓂᕐᒧᑦ ᐊᑦᑐᖅᑕᐅᔪᓂᑦ ᐹᕙᓐᓛᓐ ᐅᔭᕋᓐᓂᐊᕐᕕᒃ 

ᑯᐊᐳᕇᓴᓐᑯᑦ (ᐹᕙᓐᓛᓐ ᐅᕝᕙᓘᓐᓃᑦ ᑐᔅᓯᕋᐅᑎᓕᐅᖅᑐᖅ) “ᐱᒋᐊᕈᑕᐅᔪᖅ 2 ᐱᕙᓪᓕᐊᓂᕐᒧᑦ 

ᑐᒃᓯᕋᖅᑕᐅᔪᒧᑦ” (ᑐᔅᓯᕋᐅᑦ). ᐅᓂᒃᑳᑦ ᑐᓂᓯᔪᑦ ᑲᑎᒪᔩᑦ ᓇᓂᔭᖏᓐᓂ, ᐊᑦᑐᐊᓂᓖᑦ ᐊᑐᓕᖁᔭᐅᔪᑦ 

ᐊᒻᒪ ᐊᐅᓪᓚᖅᑎᑕᐅᓯᒪᔪᑦ ᒥᓂᔅᑕᒧᑦ ᐅᑭᐅᑕᖅᑐᓕᕆᓂᕐᒧᑦ ᐃᓱᒪᒋᔪᓐᓇᓂᐊᖅᑕᖏᓐᓄ.  

ᐃᓱᒪᒋᑦᑎᐊᓚᐅᖅᑐᒋᑦ, ᐊᒻᒪ ᐊᑐᖅᑕᐅᓪᓗᓂ ᓯᕗᓂᐊᒍᑦ ᖃᐅᔨᒪᓇᓱᓐᓂᕐᒧᑦ ᐊᑐᖅᑕᐅᓂᖓ 

ᓯᕗᓂᐊᒍᑦ ᖃᐅᔨᒪᓇᓱᓐᓂᕐᒧᑦ ᐊᑐᖅᑕᐅᓂᖓ, ᑲᑎᒪᔩᑦ ᓄᖅᑲᐅᓯᖅᓯᒪᔪᑦ ᐱᑕᖃᕈᓐᓇᕐᓂᖓᓄᑦ 

ᑐᔅᓯᕋᐅᑦ ᐊᖏᔪᒥᑦ ᐊᒻᒪ ᐊᑯᓂᐅᔪᒧᑦ ᐱᐅᖏᑦᑐᓂ ᐊᑦᑐᐃᓂᖃᕈᓐᓇᖅᑐᖅ ᐃᒪᕐᒥᐅᑕᓂᑦ ᐆᒪᔪᓂᑦ, 

ᐃᒪᐅᑉ ᐊᕙᑎᖓᓂ, ᐃᖃᓗᐃᑦ, ᑐᑦᑐᐃᑦ ᐊᒻᒪ ᐊᓯᖏᑦ ᓄᓇᒥᐅᑕᐃᑦ ᐆᒪᔪᐃᑦ, ᐱᕈᖅᑐᐃᑦ ᐊᒻᒪ 

ᐃᒥᑦᑎᐊᕙᐃᑦ. ᑲᑎᒪᔩᑦ ᑕᑯᓐᓇᖅᑕᖏᑎᒍᑦ, ᑕᒃᑯᐊ ᐱᐅᖏᑦᑐᑦ ᐊᑦᑐᖅᑕᐅᔪᑦ ᐊᑦᑐᐃᓂᖃᕈᓐᓇᕐᒥᔪᑦ 

ᐃᓄᓐᓂᑦ ᐊᖑᓇᓱᓐᓂᖏᓐᓄᑦ, ᐱᖅᑯᓯᓄᑦ, ᓄᓇᐃᑦ ᐊᑐᖅᑕᐅᓂᖏᓐᓄᑦ ᐊᒻᒪ ᓂᕿᓄᑦ 

ᐊᑦᑕᓇᐃᖅᓯᒪᓂᕐᒧᑦ. ᑲᑎᒪᔩᑦ ᐃᓱᒪᒋᔭᖃᓚᐅᖅᑐᑦ ᑲᑐᔾᔨᖃᑎᒌᒋᔭᐅᔪᑦ 

ᐊᒃᑐᕉᑎᖃᖃᑦᑕᕋᓗᐊᖅᑎᓪᓗᒋᑦ, ᑲᑎᒪᔩᑦ ᓈᒻᒪᒃᓴᓚᐅᖏᑦᑐᑦ ᑕᐃᒃᑯᐊ ᐱᓕᕆᐊᖃᖅᑐᒧᑦ 

ᒪᓕᒃᑕᐅᔪᒃᓴᓕᐊᕆᔭᐅᓯᒪᔪᓂᒃ ᑭᒡᓕᓕᖅᑐᖅᑕᐅᓯᒪᑐᐃᓐᓇᕆᐊᖃᕐᓂᖏᓐᓂᒃ ᐅᕝᕙᓘᓐᓃᑦ  

ᓈᒻᒪᓈᔾᔮᖏᓐᓂᖏᓐᓂᒃ ᐊᒃᑐᐃᓂᖃᕋᔭᖅᑐᑦ ᐊᕙᑎᑦᑎᓐᓃᑦᑐᓂᒃ. ᐊᑖᓂ ᐃᓄᐃᑦ 

ᐱᕚᓪᓕᕈᑎᒃᓴᖏᓐᓄᑦ ᐊᖏᕈᑎᒥᒃ (ICA) ᐊᑎᓕᐅᖅᑕᐅᓯᒪᔪᑦ ᐹᕙᓐᓛᓐ ᐊᒻᒪ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑦ 2020-ᒥᑦ ᐊᑐᕐᓂᖃᕋᔭᖅᖅ ᐱᑕᖃᖅᑎᑎᖏᓪᓗᓂ ᐅᕝᕙᓘᓐᓃᑦ ᑭᓪᓕᖃᖅᑎᑦᑎᓗᓂ 

ᐱᑕᖃᕈᓐᓇᖅᑐᓄᑦ ᐱᐅᖏᑦᑐᓄᑦ ᐊᑦᑐᖅᑕᐅᔪᑦ. ᑲᑎᒪᔩᑦ ᓄᖃᐅᓯᓚᐅᖅᑐᑦ ᐱᐅᓛᓂᑦ 

ᐱᓇᓱᐊᖅᓯᒪᒐᓗᐊᖅᑎᓪᓗᒋᑦ ᑎᒥᐅᔪᓕᒫᓂᑦ, ᑲᑎᒪᔩᑦ ᓄᖅᑲᐅᓯᖅᓯᒪᔪᑦ ᑖᓐᓇ ᐱᒋᐊᕈᑕᐅᔪᖅ 2 

ᐱᕙᓪᓕᐊᓂᕐᒧᑦ ᑐᒃᓯᕋᖅᑕᐅᔪᒧᑦ ᖃᐅᔨᓴᖅᑕᐅᓯᒪᑎᓪᓗᒍ ᑲᔪᓯᑎᑕᐅᔪᓐᓇᖏᑦᑐᖅ ᒫᓐᓇᐅᔪᖅ 

ᓇᓗᓇᐃᔭᖅᓯᒪᔪᓂᑦ ᐅᓂᒃᑳᓂᑦ, ᐹᕙᓐᓛᓐᑯᑦ ᑐᔅᓯᕋᐅᑎᖓ ᑐᔅᓯᕋᖅᓯᒪᔪᑦ ᐊᒥᓱᒐᓚᓐᓂᑦ 

ᐊᓯᔾᔨᖅᑐᓂᑦ ᐃᓗᓕᖏᓐᓄᑦ ᐊᖏᖅᑕᐅᓯᒪᔪᒧᑦ ᓄᓘᔮᓂ ᐱᓕᕆᐊᒧᑦ, ᕿᑭᖅᑖᓗᖕᒦᑦᑐᖅ ᓄᓇᕗᒻᒥ 

ᐊᒻᒪ ᐊᐅᓚᑕᐅᔪᖅ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᐱᓕᕆᐊᒧᑦ ᓇᓗᓇᐃᒃᑯᑕᖓ ᓈᓴᐅᑎᖓ: 

005. ᑐᔅᓯᕋᐅᑦ ᑐᔅᓯᕋᖅᓯᒪᔪᑦ ᐊᖏᓪᓕᒋᐊᖅᑕᐅᓗᓂ ᐹᕙᓐᓛᓐᑯᑦ ᒫᓐᓇᐅᔪᒥᑦ ᐅᔭᕋᓐᓂᐊᕐᓂᖓ 



 

ᐊᒻᒪ ᐅᒥᐊᕐᒧᐊᓄᑦ ᐊᐅᓚᓂᖏᑦ ᕿᙳᐊᓂ ᑐᓚᑦᑕᕕᒻᒥ ᐃᑲᔪᕐᓗᑎ ᐊᖏᓪᓕᒋᐊᖅᓯᒪᔪᓂᑦ 

ᐊᖏᓂᖓ ᐅᔭᕋᓐᓂᐊᖅᑕᐅᔪᑦ ᐊᒻᒪ ᐅᒥᐊᕐᔪᐊᑰᖅᑎᑕᐅᓗᑎ ᕿᙳᐊᓂ ᑐᓚᑦᑕᕕᒻᒥ ᐊᕐᕌᒍᑕᒫᑦ 

ᐊᖏᖅᑕᐅᓯᒪᔭᕇᖅᑐᒥᑦ 6 ᒥᓕᐊᓐ (ᐅᕙᓂ 2019-2021) ᐅᕗᖓ 12 ᒥᓕᐊᓐ ᑕᓐᔅ. ᑐᔅᓯᕋᐅᑦ 

ᑐᔅᖦᓯᕋᓚᐅᖅᑐᑦ ᐊᒥᓱᒐᓚᓐᓂᑦ ᐊᓯᔾᔨᓪᓗᐊᑕᖅᑐᓂᑦ ᒫᓐᓇᐅᔪᒥᑦ ᐱᓕᕆᐊᒥᑦ ᐃᑲᔪᕐᓗᓂ 

ᐊᖏᓪᓕᒋᐊᖅᓯᒪᔪᓂᑦ ᐊᖏᓂᖓ ᐅᔭᕋᓐᓂᐊᖅᑕᐅᔪᑦ ᐊᒻᒪ ᐅᒥᐊᕐᔪᐊᖃᕐᓂᖅ, ᐱᖃᓯᐅᑎᓪᓗᑎ 

ᐅᑯᐊ:  

- ᐊᖏᓪᓕᒋᐊᖅᑕᐅᓂᖏᑦ ᒫᓐᓇᐅᔪᒥᑦ ᐱᓕᕆᕕᐅᔪᑦ ᕿᙳᐊᓂ ᑐᓚᑦᑕᕕᒻᒥ; 

- ᓴᓇᔭᐅᓂᖓ ᐊᒻᒪ ᐊᐅᓚᓂᖓ 100 ᑭᓚᒦᑕᐃᑦ ᐅᑭᐅᑕᖅᑐᒥ ᓄᓇᓯᐅᑎᑯᑖᓄᑦ ᐊᖅᑯᑏᑦ 

ᓴᓂᐊᒍ ᒪᓐᓇᐅᔪᒥᑦ ᐊᖅᑯᑎᖓ ᐃᖏᕋᑎᑕᐅᓗᑎ ᐅᔭᕋᓐᓂᐊᖅᑕᐅᔪᑦ ᕿᙳᐊᓂᑦ 

ᑐᓚᑦᑕᕕᒻᒧᑦ; ᐊᒻᒪ 

- ᖁᕝᕙᕆᐊᕐᓂᖏᑦ ᐅᒥᐊᕐᔪᐊᑦ ᐃᖏᕋᖃᑦᑕᖅᑐᑦ ᕿᙳᐊᓂ ᑐᓚᑦᑕᕕᒻᒥ ᑎᑭᓯᒪᔪᓄᑦ 

168 ᐅᔭᕋᓐᓂᐊᖅᑕᐅᓯᒪᔪᓄᑦ ᐅᒥᐊᕐᒧᐊᑦ ᐊᐅᓪᓚᖃᑦᑕᖅᑐᑦ ᐊᑕᐅᓯᕐᒥ ᐊᕐᕌᒍᒥ. 

ᑖᓐᓇ ᑕᑭᓛᖑᓚᐅᖅᑯᖅ ᐊᑕᖐᓂᖅᐹᖑᓯᒪᔪᑦ ᖃᐅᔨᓴᕐᓂᐅᔪᓂᑦ ᑲᑎᒪᔩᑦ ᐱᖅᑯᓯᑐᖃᖏᓐᓂ ᐊᒻᒪ 

ᒪᕐᕉᓐᓂᒃ ᐊᕐᕋᒎᓐᓂ ᖃᐅᔨᓴᕐᓂᖅ ᐱᓕᕆᐊᖑᓚᐅᖅᑐᖅ ᓄᕙᒡᔪᐊᕐᓇᖅ-19 ᐋᓐᓂᐊᕐᓇᐅᑎᓪᓗᒍ. 

ᑲᑎᒪᔩᑦ ᐃᓚᐅᖃᑕᐅᕕᔅᓴᖃᖅᑎᑦᑎᓚᐅᖅᑐᑦ ᔪᒻᑯᑎᒍᑦ (Zoom) ᐊᒻᒪ ᐅᖄᓚᐅᑎᒃᑯᑦ ᑲᑎᒪᓂᒃᑯᑦ 

ᐊᒻᒪ ᐃᓚᖏᑦ ᑲᑎᒪᓂᐅᔪᑦ ᑲᑎᒪᔩᑦ ᑭᒃᑯᓕᒫᓂᑦ ᓈᓚᖕᓂᖃᖅᑎᑦᑎᓂᕐᒧᑦ ᐱᕙᓪᓕᐊᓂᖏᑦ 

ᑕᑯᔅᓴᐅᑦᑕᐅᑎᒋᒪᐅᖅᑐᑦ ᓄᓇᕗᑦ ᑕᓚᕕᓴᓕᕆᔨᒃᑯᑦ ᐅᕙᒍᑦ ᑕᑯᔅᓴᐅᕕᖓᒍᑦ ᓄᓇᕗᓕᒫᒥ ᐊᒻᒪ 

ᑲᓇᑕᓕᒫᒥᑦ. ᐅᖓᑖᓃᓚᐅᖅᑐᑦ 40 ᐅᓪᓗᐃᑦ ᑲᑎᒪᓂᐅᔪᓂᑦ ᑲᑎᒪᑎᑦᑎᓪᓗᑎ ᑲᑎᒪᔩᑦ, 

ᐱᖃᓯᐅᑎᓪᓗᑎ 26 ᐅᓪᓗᐃᑦ ᑭᒃᑯᓕᒫᓂᑦ ᓈᓚᖕᓂᖃᖅᑎᑦᑎᓂᕐᒥᑦ ᐊᒻᒪ ᓄᓇᓕᒻᒥ ᑲᑎᒪᓂᐅᔪᓂᑦ. 

ᑲᑎᒪᔩᑦ ᐱᓚᐅᖅᑐᑦ ᑕᐅᓴᖏᓐᓃᑦᑐᓂᑦ ᒪᒃᐱᒐᓂᑦ ᑐᑭᓯᒋᐊᕈᑎᓂᑦ ᐹᕙᓐᓛᑯᓐᓂᑦ ᐊᒻᒪ 

ᐅᖓᑖᓃᓗᐊᖅᑐᑦ ᖁᓕᑦ ᒪᕐᕉᓪᓗ ᐊᑎᓕᐅᖅᓯᒪᔪᑦ ᐋᔩᖅᑎᑦᑎᔩᑦ (ᑭᒡᒐᖅᑐᐃᔪᑦ ᐃᓄᐃᑦ 

ᑲᑐᔾᔨᖃᑎᒋᖏᓐᓂ, ᒪᓕᑦᑕᐅᔭᕆᐊᓕᐅᖅᑎᑦᑎᔩᑦ, ᒐᕙᒪᒃᑯᑦ ᑎᒥᖏᑦ, ᒐᕙᒪᐅᖏᑦᑐᑦ ᑲᑐᔾᔨᖃᑎᒌᑦ, 

ᐊᒻᒪ ᓄᓇᓕᒻᒦᑦᑐᑦ ᑲᑐᔾᔨᖃᑎᒌᑦ). ᕼᐊᓐᓇᓚᖏᓐᓃᑦᑐᑦ ᐃᓄᐃᑦ ᐊᐱᖅᓱᓚᐅᖅᑐᑦ ᐊᒻᒪ ᑐᓂᓯᓪᓗᑎ 

ᖃᐅᔨᒪᔭᖏᓐᓂ ᐊᒻᒪ ᐊᑐᖃᑦᑕᖅᓯᒪᔭᖏᓐᓂ ᖃᐅᔨᓴᕐᓂᖃᖅᑎᓪᓗᒋᑦ. ᑎᓴᒪᓂ ᑭᒃᑯᓕᒫᓂᑦ 

ᓈᓚᖕᓂᖃᖅᑎᑦᑎᓪᓗᒋᑦ ᑲᑎᒪᓂᐅᔪᓂᑦ, ᑐᔅᓯᕋᐅᑎᓕᐅᖅᑐᖅ, ᐊᑎᓕᐅᖅᓯᒪᔪᑦ ᐋᔩᖅᑎᑦᑎᔩᑦ, 

ᖃᐃᖅᑯᔭᐅᓯᒪᔪᑦ ᓄᓇᓕᒻᒥ ᑭᒡᒐᖅᑐᐃᔩᑦ ᐊᑦᑐᖅᑕᐅᓂᖃᕈᓐᓇᖅᑐᓂᑦ ᐅᐊᓐᓇᖓᓂ ᕿᑭᖅᑖᓗᒃ 

ᓄᓇᓕᓐᓂᑦ ᒥᑦᑎᒪᑕᓕᒃ, ᐃᒡᓗᓕᒃ, ᓴᓂᕋᔭᒃ, ᐃᒃᐱᐊᕐᔪᒃ, ᑲᖏᖅᑐᒑᐱᒃ, ᐊᐅᓱᐃᑦᑐᖅ, ᐊᒻᒪ 

ᖃᐅᓱᐃᑦᑐᖅ ᐊᒻᒪ ᐱᔪᒪᓂᖃᖅᑐᑦ ᐃᓚᒋᔭᐅᔪᑦ ᐃᓄᓐᓂᑦ ᐃᓚᐅᖃᑕᐅᔪᓂᑦ. 

ᖃᐅᔨᓴᕐᓂᖃᖅᑎᓪᓗᒋᑦ ᑲᑎᒪᔩᑦ ᑐᓴᓚᐅᖅᑐᑦ ᐊᑐᖅᑕᐅᖃᑦᑕᖅᓯᒪᔪᑦ ᐱᔭᐅᒐᓗᐊᖅᑎᓪᓗᒋᑦ 

ᒫᓐᓇᐅᔪᒥᑦ ᓄᓘᔮᓂ ᐱᓕᕆᐊᖑᔪᖅ ᐊᒻᒪ ᐊᖏᔪᑦ ᑐᓂᔭᐅᔪᑦ ᑐᔅᓯᕋᐅᑎᓕᐅᖅᑐᒥᑦ ᐊᒻᒪ ᑎᒥᐅᔪᓂᑦ, 

ᓱᓕ ᓇᓗᓇᕈᑎᑕᖃᖅᑐᑦ: 

1. ᐹᕙᓐᓛᓐᑯᑦ ᒥᔅᓴᐅᓴᔅᓯᒪᔭᒥᓂᕋᓗᐊᖏᑦ ᐊᒻᒪ ᖃᐅᔨᓴᖃᑦᑕᓂᕐᒧᑦ ᐊᑦᑐᖅᑕᐅᔪᓂᑦ ᒫᓐᓇᐅᔪᒥᑦ 

ᓄᓘᔮᓂ ᐱᓕᕆᐊᖑᔪᖅ ᐱᑦᑎᐊᖅᓯᒪᔪᓂᑦ ᑕᑯᔅᓴᐅᑎᑦᑎᔪᑦ ᑕᑯᔭᐅᖃᑦᑕᖅᑐᓂᑦ ᐊᒻᒪ 

ᐊᑐᖅᑕᐅᖃᑦᑕᖅᑐᓂᑦ ᐊᑦᑐᖅᑕᐅᔪᓄᑦ ᓄᓇᓕᓐᓄᑦ; 



 

2. ᐹᕙᓐᓛᓐᑯᑦ ᒫᓐᓇᐅᔪᒥᑦ ᐊᒻᒪ ᑐᔅᓯᕌᖑᓯᒪᔪᓂᑦ ᐸᕐᓇᐅᑎᓂᑦ ᑭᓪᓕᖃᖅᑎᑦᑎᓗᑎ 

ᐱᐅᖏᑦᑐᓂ ᐊᑦᑐᖅᑕᐅᔪᓂᑦ ᒫᓐᓇᐅᔪᒧᑦ ᐱᓕᕆᐊᒧᑦ ᐊᒻᒪ ᑐᔅᓯᕋᐅᑦ ᐱᓕᕆᓂᖃᖅᑐᑎᑦ 

ᓂᕆᐅᒋᔭᐅᓯᒪᔪᓂᑦ; 

3. ᐊᖏᓪᓕᒋᐊᕐᓂᐊ ᐅᒥᐊᕐᔪᐊᖃᖃᑦᑕᕐᓂᖅ ᐱᐅᖏᑦᑐᓂᑦ ᐊᑦᑐᐃᓂᖃᕈᓐᓇᕋᓗᐊᕈᓂ 

ᐃᒪᕐᒥᐅᑕᓂ ᐆᒪᔪᓂᑦ (ᑑᒑᓖᑦ, ᓇᑦᑏᑦ, ᐊᐃᕖᑦ, ᐊᓯᖏᓪᓗ.), ᐃᒪᕐᒥᐅᑕᐃᑦ ᐃᖃᓗᐃᑦ ᐊᒻᒪ 

ᐃᒪᐅᑉ ᐊᕙᑎᖓᓂ; 

4. ᓴᓇᔭᐅᓂᖓ ᐊᒻᒪ ᐊᐅᓚᓂᖓ ᐅᑭᐅᑕᖅᑐᒥ ᓄᓇᓯᐅᑎᑯᑖᓄ ᐊᖅᑯᑎ ᐱᐅᖏᑦᑐᓂ 

ᐊᑦᑐᐃᓂᖃᕈᓐᓇᕋᓗᐊᕈᓂ ᑐᑦᑐᐃᑦ ᐊᒥᓲᓂᖏᓐᓄᑦ ᐊᒻᒪ ᓇᒧᓐᖓᖃᑦᑕᕐᓂᖏᓐᓄᑦ 

(ᐊᑕᐅᓯᐅᓪᓗᑎ ᐅᕝᕙᓘᓐᓃᑦ ᑲᑎᓐᖓᓪᓗᑎ ᐊᓯᖏᓐᓄᑦ ᐱᖅᑯᑎᕐᔪᐊᓄᑦ ᓲᕐᓗ 

ᖃᓂᒋᔭᖓᓃᑦᑐᑦ ᐅᓯᔪᓄᑦ ᐊᑐᕆᐊᖅ ᐊᒻᒪ ᓂᒋᖓᓂ ᓄᓇᓯᐅᑎᑯᑖᓄ ᐊᖅᑯᑎ, 

ᐊᖏᖅᑕᐅᓚᐅᖅᓯᒪᔪᖅ ᓄᓘᔮᓂ ᐱᓕᕆᐊᖑᔪᒧᑦ, ᑭᓯᐊᓂ, ᓱᓕ ᓴᓇᔭᐅᓚᐅᖅᓯᒪᖏᑦᑐᖅ); 

5. ᓯᓚᖓ, ᐱᕈᖅᑐᐃᑦ, ᐃᒥᑦᑎᐊ>ᐃᑦ ᐊᒻᒪ ᓯᑯᖓ ᐱᐅᖏᑦᑐᓂ ᐊᑦᑐᖅᑕᐅᓂᐊᕋᓗᐊᖅᑎᓪᓗᒍ 

ᖁᕝᕙᕆᐊᖅᑐᓄᑦ ᐳᔪᕐᓄᑦ ᕿᙳᐊᓂ ᑐᓚᑦᑕᕕᒻᒥ, ᐅᓯᖃᑦᑕᖅᑐᓄᑦ ᐊᑐᕆᐊᒃᑯᑦ; ᐊᒻᒪ  

6. ᐊᐳᑎ ᐊᒻᒪ ᓯᑯᖓ ᐊᑦᑐᖅᑕᐅᓂᐊᕋᓗᐊᖅᑎᓪᓗᒍ ᐱᔾᔪᑎᒋᓪᓗᒍ ᖁᕝᕙᕆᐊᖅᓯᒪᔪᓄᑦ 

ᕿᕐᓂᖅᑕᑦ ᐳᔪᕐᓗᐃᑦ ᐅᔭᕋᓐᓂᐊᖅᑎᓄᑦ ᐅᒥᐊᕐᔪᐊᒦᖔᖅᑐᑦ ᐊᑐᖅᑐᑎ ᐅᖁᒪᐃᑦᑐᓂ 

ᐅᖅᓱᐊᓗᓐᓂᑦ ᐃᖏᕋᓕᕋᐃᒻᒪᑕ ᓯᓚᑖᓂ ᓄᓇᕗᑦ. 

ᑲᑎᒪᔩᑦ ᑐᓴᕐᕕᖃᓚᐅᖅᑐᑦ ᐃᓄᓐᓂᑦ ᐊᒻᒪ ᓄᓇᓕᒻᒥ ᖃᑐᔾᔨᖃᑎᒌᓂᑦ ᑖᓐᓇ ᑐᔅᓯᕋᐅᑎᓕᐅᖅᑐᖅ 

ᐊᒻᒪ ᒪᓕᑦᑕᐅᔭᕆᐊᓕᐅᖅᑎᑦᑎᔩᑦ ᑎᒥᐅᔪᑦ ᑐᑭᖃᑦᑎᐊᖅᑐᓂᑦ ᐃᓱᒪᒋᔭᖃᖅᓯᒪᖏᑦᑐᑦ ᐃᓄᐃᑦ 

ᖃᐅᔨᒪᔭᖏᓐᓂ ᐊᒻᒪ ᐊᑐᖃᑦᑕᖅᓯᒪᔭᖏᓐᓂ ᐱᓕᕆᐊᖃᕐᓗᑎ ᓇᓗᓇᕈᑎᐅᔪᓂᑦ ᐊᒻᒪ 

ᐊᑐᓕᕈᓐᓇᕐᓗᒍ ᐊᐅᓚᑦᑎᓗᓂ ᐊᑦᑐᖅᑕᐅᔪᓂᑦ ᒫᓐᓇᐅᔪᒥᑦ ᓄᓘᔮᓂ ᐱᓕᕆᐊᖑᔪᖅ. ᑖᒃᑯᐊ 

ᑎᒥᐅᔪᑦ ᓇᓗᓇᐃᖅᓯᓚᐅᖅᑐᑦ ᐊᖏᔪᒥ ᖃᐅᔨᒪᔭᐅᖏᑦᑐᓂᑦ ᐃᓄᐃᑦ ᑕᑯᖃᑦᑕᖅᑕᖏᓐᓂ ᐊᒻᒪ 

ᐊᑐᖃᑦᑕᖅᑕᖏᓐᓂ ᐅᖃᐅᓯᐅᔪᒥ ᐊᑦᑐᖅᑕᐅᔪᓂᑦ ᒫᓐᓇᐅᔪᒥᑦ ᐱᓕᕆᐊᒧᑦ ᐊᒻᒪ ᐹᕙᓐᓛᓐ 

ᐊᑐᖅᑕᖏᑦ ᐱᓕᕆᐊᕆᓗᒋᑦ. ᓇᓗᓇᐃᖅᓯᒪᔪᑦ ᐆᑦᑐᕋᐅᑏᑦ ᐱᖃᓯᐅᑎᓪᓗᑎ 

ᐃᓕᓴᖅᓯᓴᖃᐃᖏᓗᐊᓂᕐᒧᑦ ᐊᒻᒪ ᑭᐅᓴᕋᐃᖏᓗᐊᓂᕐᒧᑦ ᐅᑯᓄᖓ: 

-  ᓯᓚᒨᖅᑲᖅᑎᑕᐅᓂᖓ ᐊᒻᒪ ᓯᐊᒻᒪᖅᑎᑕᐅᓂᖓ ᐊᐅᐸᖅᑐᖅ ᐳᔪᖅ ᖃᓂᒋᔭᖓᓂ 

ᒫᓐᓇᐅᔪᒥᑦ ᐱᓕᕆᐊᒥᑦ; ᐊᒻᒪ  

- ᐊᓯᔾᔨᖅᑐᓄᑦ ᓇᒧᓐᖓᖃᑦᑕᕐᓂᖏᓐᓄᑦ ᐊᒻᒪ ᐱᑕᖃᕐᓂᖏᓐᓄᑦ ᑑᒑᓖᑦ ᐊᒻᒪ 

ᓇᑦᑐᔪᖅᓯᖃᑦᑕᖅᑐᑏᑦ ᐅᒥᐊᕐᔪᐊᓄᑦ ᐊᖅᑯᑎᖏᑎᖏᒍᑦ ᐱᓕᕆᐊᒧᑦ ᐅᒥᐊᕐᔪᐊᖃᕐᓂᖅ 

ᐱᒋᐊᔪᒻᒪᓂᑦ. 

ᐃᓄᐃᑦ ᖃᐅᔨᒪᔭᑐᖃᖏᑦ ᑐᓂᔭᐅᓯᒪᔪᑦ ᑲᑎᒪᔨᓄᑦ ᖃᐅᔨᒪᓂᐅᔪᓂᑦ ᑎᒍᒥᐊᖅᑎᓂᑦ ᒥᑦᑎᒪᑕᓕᒻᒥ, 

ᓇᓗᓇᐃᖅᓯᓯᒪᔪᑦ ᑖᒃᑯᐊ ᐊᑦᑐᖅᑕᐅᔪᑦ ᐊᑎᔾᔩᓕᖅᑐᑦ ᐱᔪᓐᓇᕐᓂᖏᓐᓄᑦ/ᐱᔪᒪᓂᖏᓐᓄᑦ 

ᐊᐅᓪᓛᖅᓯᒪᓂᕐᒧᑦ, ᐃᖃᓗᒐᓱᐊᓂᕐᒧᑦ, ᐊᖑᓇᓱᓐᓂᕐᒧᑦ ᐊᒻᒪ ᓄᓂᕙᓂᕐᒧᑦ ᖃᓂᒋᔭᖓᓂ 

ᐊᑦᑐᖅᑕᐅᔪᓄᑦ ᐊᐅᐸᖅᑐᒧ ᐳᔪᕐᒧᑦ ᐊᒻᒪᓗᑦᑕᐅᖅ ᐊᓯᔾᔩᕙᓪᓕᐊᒻᒥᔪᖅ ᖃᖓᒃᑰᓂᖓ, ᓇᒦᓐᓂᖓ 

ᐊᒻᒪ ᖁᕝᕙᓯᓐᓂᖏᑦ ᐱᑕᖃᕆᐊᖃᖅᑎᑕᐅᔪᑦ ᐊᖑᓇᓱᔾᓪᓗᒋᑦ ᑑᒑᓖᑦ ᐊᒻᒪ ᓇᑦᑏᑦ. ᓄᓇᓖᑦ 

ᓇᓗᓇᐃᖅᓯᓚᐅᖅᑐᑦ ᑕᐃᒪᓐᓇᐃᑦᑐᑦ ᐊᓯᔾᔨᖅᑐᑦ ᐊᑦᑕᓇᕈᑎᖃᖅᑎᑦᑎᔪᑦ ᓂᕿᓄᑦ 

ᐊᑦᑕᓇᐃᖅᓯᒪᓂᕐᒧᑦ ᐊᒻᒪ ᓴᖅᑭᑎᑦᑎᓪᓗᓂ ᐱᖅᑯᓯᓄᑦ ᔭᒐᐃᔭᐅᔪᓂᑦ ᓄᓇᓕᐅᔪᑦ 



 

ᐊᑭᓕᖅᑕᐅᔾᔪᑎᒋᔪᓐᓇᖏᑕᖏᑦ. ᑕᑯᓪᓗᒋᑦ ᐃᓱᒫᓘᑕᐅᔪᑦ ᓄᓇᓕᓐᓄᑦ ᐱᔾᔪᑎᖃᖅᑐᓂᑦ ᑖᒃᑯᓂᖓ 

ᐱᑕᖃᕈᓐᓇᖅᑐᓂᑦ ᐱᐅᖏᑦᑐᓂᑦ ᐊᑦᑐᖅᑕᐅᔪᓂᑦ, ᐃᓄᐃᑦ ᑲᑐᔾᔨᖃᑎᒌᑦ ᐊᒻᒪ ᐊᒥᓲᓂᖅᓴᐃᑦ 

ᓄᓇᓕᒻᒦᖔᖅᑐᑦ ᐋᔩᖅᑎᑦᑎᔩᑦ ᐃᑲᔪᖅᓱᓚᐅᖏᑦᑐᑦ ᑐᔅᓯᕋᐅᒻᒥᑦ. 

ᑲᑎᒪᔩᑦ ᐃᓱᒪᒋᔭᖃᓚᐅᕐᒥᔪᑦ ᑐᔅᓯᕋᐅᑦ ᑭᒡᒐᖅᑐᐃᓪᓗᓂ ᐱᑕᖃᕈᓐᓇᖅᑐᓂ ᐊᖏᒧᒥ ᐱᐅᔪᒥᑦ 

ᑮᓇᐅᔭᓕᕆᓂᑦᑎᒍᑦ ᐃᑲᔫᓯᐊᓂᑦ, ᒥᔅᓴᐅᓴᑦᑕᐅᓯᒪᔪᑦ $2.4 ᐱᓕᐊᓐ ᓇᒻᒥᓂᖃᖃᑕᐅᓂᕐᒧᑦ 

ᐊᑭᓕᐅᑏᑦ ᐊᓯᖏᓐᓂᑦᑕᐅᖅ ᑮᓇᐅᔭᓕᕆᓂᕐᒧᑦ ᐃᑲᔫᓯᐊᓂᑦ. ᑐᔅᓯᕋᐅᑦ ᐊᖏᔫᒐᔭᖅᑐᖅ ᐊᒻᒪ 

ᐱᒻᒪᕆᐅᓗᓂ ᐃᖏᕋᔾᔪᑕᐅᓗᓂ ᑮᓇᐅᔭᓕᕆᓂᕐᒧᑦ ᐊᕕᑦᑐᖅᓯᒪᔪᒧᑦ ᐊᒻᒪ ᓄᓇᕗᒻᒧᑦ ᐊᒥᓱᓄᑦ 

ᐊᕐᕌᒍᓄᑦ ᐊᒡᒋᖅᑐᓄᑦ ᐊᒻᒪ ᐱᒻᒪᕆᐅᔪᖅ ᐃᓚᒋᔭᖓ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᑦᑎᓂᕐᒧᑦ 

ᐸᕐᓇᐳᒻᒧᑦ ᓄᓇᕗᒻᒥ ᐊᒥᓱᕈᖅᐸᓪᓕᐊᔪᓄᑦ ᒪᒃᑯᑦᑐᓄᑦ ᐃᓄᒋᐊᓐᓂᖏᑦ. ᑐᔅᓯᕋᐅᑦ 

ᓱᓕᓂᐊᕐᓂᕋᖅᓯᒪᔪᑦ ᐊᖏᔪᒥᑦ ᑐᑐᓂᓯᓗᑎ ᐃᓄᓐᓂᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᒻᒪ 

ᑳᓐᑐᕌᖅᑎᑦᑎᓂᕐᒧᑦ, ᐃᑲᔪᖅᑕᐅᓂᖏᑦ ᓄᓇᓕᒻᒧᑦ ᐱᖁᑎᕐᔪᐊᑦ, ᐊᒻᒪ ᐊᑭᓕᖅᑕᐅᓂᖏᑦ ᐱᓕᕆᐊᒧᑦ 

ᐊᑦᑐᖅᑕᐅᔪᑦ, ᐊᒻᒪ ᐃᑲᔪᓱᖅᑕᐅᓚᐅᖅᑐᖅ ᕼᐊᒻᒪᓚᖏᓐᓄᑦ ᒥᑦᑎᒪᑕᓕᒃ ᐊᒻᒪ ᓴᓂᕋᔭᒃ 

ᑕᐃᒪᐃᓐᓂᖓᓄᑦ. ᐹᕙᓐᓛᓐ ᓇᓗᓇᐃᖅᓯᓚᐅᕐᒥᔪᑦ ᑖᓐᓇ ᑐᔅᓯᕋᐅᑦ ᐊᖏᖅᑕᐅᖏᒃᑯᓂ 

ᑲᔪᓯᑎᑕᐅᓗᓂ, ᓯᕗᓂᔅᓴᖓ ᒫᓐᓇᐅᔪᒥᑦ ᓄᓘᔮᓂ ᐱᓕᕆᐊᖑᔪᖅ ᐊᒻᒪ ᓄᓘᔮᓂ ᐱᓕᕆᐊᖑᔪᖅ 

ᐊᖏᖅᑕᐅᓯᒪᑎᓪᓗᒍ 2012-ᒥ ᖃᓄᐃᓕᓂᖃᕈᓐᓇᖅᑐᓂ. ᒪᓕᓐᓂᖃᖅᑐᓂᓕ, ᑲᑎᒪᔩᑦ 

ᐃᓱᒪᒋᔭᖃᖅᓯᒪᔪᑦ ᐱᑕᖃᕈᓐᓇᖅᑐᓂ ᐊᖏᔪᒥ ᐊᒻᒪ ᑕᕝᕙᑦᑕᐅᑎᒋ ᐱᐅᖏᑦᑐᑦ ᐃᓅᖃᑎᒌᓐᓂᕐᒧᑦ 

ᑮᓇᐅᔭᓕᕆᓂᕐᒧᑦ ᐊᑦᑐᖅᑕᐅᔪᑦ ᓴᖅᑭᑎᑦᑎᒐᔭᖅᑐᑦ ᒫᓐᓇᐅᔪᒥᑦ ᓄᓘᔮᓂ ᐱᓕᕆᐊᖑᔪᖅ 

ᑲᒪᒋᔭᐅᓕᖅᑎᑕᐅᑉᐸᑦ ᐊᒻᒪ ᒪᑭᒪᑎᑕᐅᓗᓂ ᐊᒻᒪ ᐊᑯᓂᐅᓂᖅᓴᒧᑦ ᐱᐅᖏᑦᑐᑦ ᐊᑦᑐᖅᑕᐅᓗᑎ 

ᓴᖅᑭᑎᑦᑎᑲᓐᓂᖅᑐᖅ ᐱᓕᕆᐊᖑᒋᐊᓐᖓᖅᓯᒪᔪᖅ ᓄᓘᔮᓂ ᐱᓕᕆᐊᖑᔪᖅ ᓴᖅᑭᖏᓪᓗᓂ. 

ᐊᒥᓱᒐᓚᐃᑦ ᑎᒥᐅᔪᑦ ᐊᑭᕋᖅᑐᓚᐅᖅᑐᑦ ᒥᔅᓴᐅᓴᑦᑕᐅᔪᓂᑦ ᑮᓇᐅᔭᓕᕆᓂᕐᒧᑦ ᐃᑲᔫᓯᐊᓂᑦ, ᐊᒻᒪ 

ᐹᕙᓐᓛᓐᑯᑦ ᓄᖅᑲᐅᓯᕐᓂᖓ ᐱᔾᔪᑎᖃᖅᑐᓂ ᒪᑭᒪᑎᑕᔅᓴᐅᓂᖓᓄ ᒫᓐᓇᐅᔪᒥ ᓄᓘᔮᓂ 

ᐱᓕᕆᐊᖑᔪᖅ ᐱᑕᖃᖅᑎᓐᓇᒍᒍ ᐱᒋᐊᕈᑕᐅᔪᖅ 2 ᐱᕙᓪᓕᐊᓂᕐᒧᑦ ᑐᒃᓯᕋᖅᑕᐅᔪᒧᑦ. ᐊᒥᓱᑦ 

ᓄᓇᓕᒻᒥᐅᑕᐃᑦ ᐊᑦᑐᖅᑕᐅᔪᓂᑦ ᓄᓇᓕᓐᓂᑦ ᓇᓗᓇᐃᖅᓯᓚᐅᕐᒥᔪᑦ ᑕᑯᓐᓇᖅᑕᖓᓂ 

ᐱᑕᖃᕈᓐᓇᕐᓂᖏᓐᓄᑦ ᐱᐅᔪᓂᑦ ᐊᑦᑐᖅᑕᐅᔪᓂᑦ ᐃᓅᖃᑎᒌᓐᓂᕐᒧᑦ ᑮᓇᐅᔭᓕᕆᓂᕐᒧᑦ ᐃᑲᔫᓯᐊᓂᑦ 

ᑐᔅᓯᕋᐅᑦ ᐱᓕᕆᐊᖃᓗᐊᖅᑐᑦ ᑮᓇᐅᔭᓕᕆᓂᕐᒧᑦ ᐃᑲᔫᓯᐊᓂᑦ, ᐱᐅᖏᑦᑐᓂ ᐃᓅᖃᑎᒌᓐᓂᕐᒧᑦ 

ᑮᓇᐅᔭᓕᕆᓂᕐᒧᑦ ᐊᑦᑐᖅᑕᐅᔪᑦ ᓄᓇᓄᑦ ᐊᑐᖅᑕᓄᑦ, ᐊᖑᓇᓱᓐᓂᕐᒧᑦ, ᐱᖅᑯᓯᓄᑦ ᐊᒻᒪ ᓂᕿᓄᑦ 

ᐊᑦᑕᓇᐃᖅᓯᒪᓂᕐᒧᑦ ᐊᑭᓕᖅᑕᐅᔪᓐᓇᖏᑦᑐᑦ ᑮᓇᐅᔭᓄᑦ.  

ᑲᑎᒪᔩᑦ ᓄᖅᑲᐅᓯᖅᓯᒪᔪᑦ ᐱᔾᔪᑎᒋᓪᓗᒋᑦ ᐊᒥᓱᒐᓚᐃᑦ ᐱᐱᔾᔪᑎᖃᖅᑎᑦᑎᔪᑦ, ᐱᖃᓯᐅᑎᓪᓗᑎ 

ᐃᓕᓐᓂᐊᕐᓂᓕᕆᓂᖅ, ᐃᓕᓐᓂᐊᕐᓂᖅ, ᐃᖅᑲᓇᐃᔭᕈᓐᓇᖅᑐᑦ ᐊᒻᒪ ᑭᓪᓕᓯᓂᐊᖅᑕᐅᓯᒪᔪᑦ, ᐃᓚᖏᑦ 

ᐊᐅᓚᑕᐅᔪᓐᓇᖏᑦᑐᑦ ᑐᔅᓯᕋᐅᑎᓕᐅᖅᑐᒧᑦ, ᓇᓗᓇᕈᑎᑕᖃᐃᓐᓇᖅᑐᖅ ᐱᔾᔪᑎᖃᖅᑐᓂᑦ 

ᐊᖏᓂᓕᒫᖓ ᑐᔅᓯᕌᖑᔪᓂᑦ ᐃᑲᔫᓯᐊᓂᑦ ᑐᓂᔭᐅᔪᓐᓇᕐᒪᖔᑕ, ᐊᒻᒪ ᓱᓕ ᐊᐱᖅᑯᑎᐅᖏᓐᓇᖅᑐᖅ 

ᖃᓄᑎᒋᒧᑦ ᐊᖏᓂᖓᓄᑦ ᐃᓄᐃᑦ ᑳᓐᑐᕌᖅᑎᑕᐅᓂᖏᑦ ᐊᒻᒪ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᑦᑐᓂᔭᐅᔪᓐᓇᖅᑐᑦ ᐅᑯᓄᖓ ᐱᒋᐊᕈᑕᐅᔪᖅ 2 ᐱᕙᓪᓕᐊᓂᕐᒧᑦ 

ᑐᒃᓯᕋᖅᑕᐅᔪᒧᑦ. ᑭᓯᐊᓂᓕ, ᐱᑕᖃᕈᓐᓇᕐᓂᖓ ᑐᔅᓯᕋᐅᑦ ᑐᓂᓯᓗᓂ ᐊᑯᓂᐅᔪᒧᑦ ᐱᔪᓂᑦ 

ᑮᓇᐅᔭᓕᕆᓂᕐᑦ ᐃᑲᔫᓯᐊᓂᑦ ᐃᓱᒪᒋᔭᐅᔭᕆᐊᓖᑦ ᐃᓚᓕᐅᔾᔭᐅᓯᒪᓗᓂ ᐱᑕᖃᕈᓐᓇᖅᑐᓂ ᐊᖏᔪᒥ 

ᐱᐅᖏᑦᑐᓂᑦ ᐊᑦᑐᖅᑕᐅᔪᓂᑦ ᐊᕙᑎᖓᓄᑦ, ᐊᖑᓇᓱᓐᓂᕐᒧᑦ, ᐱᖅᑯᓯᓄᑦ, ᓄᓇᐃᑦ 

ᐊᑐᖅᑕᐅᓂᖏᓐᓄᑦ ᐊᒻᒪ ᓂᕿᓄᑦ ᐊᑦᑕᓇᐃᖅᓯᒪᓂᕐᒧᑦ. ᑲᑎᒪᔩᑦ ᐃᓱᒪᒋᔭᖃᖅᓯᒪᔪᑦ ᑕᒪᒃᑭᓐᓂ 



 

ᐱᑕᖃᕈᓐᓇᕐᓂᖓᓄᑦ ᐱᐅᔪᓂᑦ ᐊᒻᒪ ᐱᐅᖏᑦᑐᓂ ᐊᕙᑎᒧᑦ ᐊᒻᒪ ᐃᓅᖃᑎᒌᓐᓂᕐᒧᑦ 

ᑮᓇᐅᔭᓕᕆᓂᕐᒧᑦ ᐊᑦᑐᖅᑕᐅᔪᓂᑦ ᑐᔅᓯᕋᐅᑦ ᐊᑕᖐᔾᔨᓂᖓᓄᑦ ᑎᑭᑦᑎᓗᓂᐃᓱᒪᓕᐅᓂᕐᒧᑦ ᑖᓐᓇ 

ᑐᔅᓯᕋᐅᑦ ᖃᐅᔨᓴᖅᑕᐅᓯᒪᓂᖓᒍᑦ ᐊᖏᖅᑕᐅᔭᕆᐊᖃᖏᑦᑐᖅ ᑲᔪᓯᓗᓂ ᒫᓐᓇᐅᔪᒥᑦ. 

ᒪᑐᓗᒍ, ᑲᑎᒪᔩᑦ ᖁᔭᓐᓇᒦᖅᑐᑦ ᑐᔅᓯᕋᐅᑎᓕᐅᖅᑐᒥᑦ, ᒐᕙᒪᑐᖃᒃᑯᑦ, ᐅᑭᐅᑕᖅᑐᒥ ᐊᕕᑦᑐᖅᓯᒪᔪᓂᑦ 

ᐊᒻᒪ ᓄᓇᓕᒻᒥ ᒐᕙᒪᐃᑦ, ᐃᓄᐃᑦ ᑲᑐᔾᔨᖃᑎᒌᑦ, ᐊᓯᖏᑦ ᐊᑎᓕᐅᖅᓯᒪᔪᑦ ᐋᔩᖅᑎᑦᑎᔩᑦ, ᓄᓇᓕᒻᒧᑦ 

ᑭᒡᒐᖅᑐᐃᔩᑦ ᐊᒻᒪ ᐃᓚᒋᔭᐅᔪᑦ ᐃᓄᓐᓂᑦ ᑐᓂᓯᓚᐅᖅᑐᑦ ᐃᓱᒪᒋᔭᖏᓐᓂ, ᓯᓚᑐᓂᖏᓐᓂ ᐊᒻᒪ 

ᖃᐅᔨᒪᓂᖏᓐᓂ ᑲᑎᒪᔨᓄᑦ. ᑲᑎᒪᔩᑦ ᖁᓴᓐᒦᖅᑐᑦ ᐊᔅᓱᕈᖅᑐᑎ ᐃᖅᑲᓇᐃᔭᓚᐅᖅᑐᓄᑦ, 

ᑲᔪᖏᖅᓯᒪᓂᖏᓐᓄᑦ ᐊᒻᒪ ᐱᔪᒪᓂᖏᓐᓄᑦ; ᑐᓂᔭᖏᑦ ᐃᑲᔪᖅᓯᒪᒻᒪᕆᑦᑐᑦ ᑲᑎᒪᔨᓂᑦ 

ᖃᐅᔨᓴᕐᓂᖃᖅᑐᑎᑦ ᐊᔅᓱᕈᕐᓇᖅᑑᖃᑦᑕᑎᓪᓗᒍ ᓄᕙᒡᔪᐊᕐᓇᖅ-19 ᐋᓐᓂᐊᓇᕐᒧᑦ ᐊᒻᒪ 

ᐱᒻᒪᕆᐊᓘᔪᓂᑦ ᑐᑭᓯᒋᐊᕈᑎᖃᖅᑎᑦᑎᓯᒪᔪᑦ ᑐᓐᖓᕕᒋᔭᐅᓪᓗᑎ ᑲᑎᒪᔨᓄᑦ. 

ᖁᔭᓐᓇᒦᒃ, 

 

ᒫᔾᔪᕆ ᑲᕕᖅ ᑲᓗᕋᖅ  

ᐃᑦᓯᕙᐅᑕᐅᔪᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

 

ᖃᐅᔨᒪᔭᕆᐊᓕᒃ: ᑲᑎᒪᔩᑦ ᑎᑎᕋᖅᓯᓯᒪᔪᑦ ᐅᖃᓕᒫᖅᑕᐅᓪᓚᕆᒋᐊᖃᖅᓯᒪᔪᓂᒃ ᑎᑎᕋᖅᓯᒪᔪᓂᑦ 

(ᓈᓴᐅᑎᖃᖅᑐᖅ.: 339559, 339560) ᑐᑭᓯᑲᐅᑎᒋᔭᐅᔪᓐᓇᖅᑐᓂᒃ ᑲᑎᒪᔩᑦ 

ᑕᒪᐃᓐᓅᖓᑦᓯᐊᖅᑐᒥᒃ ᐊᑐᓕᖁᔭᖏᓐᓅᖓᔪᓂᒃ ᐅᓂᒃᑳᓕᐊᒥᒃ ᐊᒻᒪᓗ ᐊᑐᓕᖁᔭᐅᓯᒪᔪᓂᒡᓗ 

(ᓈᓴᐅᑎᖃᖅᑐᖅ.: 339558). ᐊᑐᐃᓐᓇᐅᔪᑦ ᑲᑎᒪᔩᑦ ᐃᓄᓐᓄᑦ ᐊᑎᓕᐅᕐᕕᖓᓂ ᐅᕙᓂ: 

www.nirb.ca/project/124701. 

ᑐᑭᓯᒋᐊᒃᑲᓐᓂᕈᒪᒍᕕᑦ, ᐱᕙᓪᓕᐊᔪᓕᕆᔩᑦ ᖃᐅᔨᒋᐊᕐᕕᒋᔪᓐᓇᖅᑕᖏᑦ: 

ᑭᐅᕋᑦ ᑲᔅᑎᓘ, ᐊᖏᔪᖅᑲᐅᑎ ᑐᑭᒧᐊᒃᑎᑦᑎᔨ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

1-866-233-3033 ᐅᕝᕙᓘᓐᓃᑦ kcostello@nirb.ca 

http://www.nirb.ca/project/124701
mailto:kcostello@nirb.ca

